
Afstaða LÍÚ
Landssamband íslenzkra útvegsmanna sendi frá sér tillögur í gær vegna ráðgjafar Hafrannsóknastofnunar til stjórnvalda um að fara með þorskaflann niður í 130 þúsund tonn á næsta fiskveiðiári. 

Samtök útgerðarmanna hafa yfirleitt sýnt ábyrga afstöðu til þorskveiðanna og sú afstaða hefur raunar verið eitt helzta aðalsmerki samtakanna. Því miður fylgja samtökin ekki fyrri hefð í þessum efnum í tillögugerð sinni nú, sem alveg eins má kalla kröfugerð.

Hvað veldur því að LÍÚ tekur aðra og óábyrgari afstöðu nú en áður? Sennileg skýring er sú að engin samstaða hafi verið meðal félagsmanna og tillögurnar séu því einhvers konar málamiðlun á milli stríðandi afla.

LÍÚ færir engin efnisleg rök fyrir þeirri tillögu sinni að aflamark á þorski verði 155-160 þúsund tonn á næsta fiskveiðiári. Í tillögum LÍÚ segir:

"Landssamband íslenzkra útvegsmanna (LÍÚ) deilir ekki við Hafrannsóknastofnunina um að þorskstofninn er of lítill og að nauðsynlegt er að byggja hann upp. Sókn í þorskstofninn hefur um langan tíma verið of mikil, en oft hafa verið teknar pólitískar ákvarðanir um veiðar umfram ráðgjöf. Við getum aftur á móti ekki mælt með því að þorskaflinn verði skorinn niður í 130 þúsund tonn. Við erum nú í þeirri slæmu stöðu að þurfa að taka skref til uppbyggingar hægar en tillögurnar gera ráð fyrir."

Hvers konar vitleysa er þetta? Fyrst segir LÍÚ að pólitíkusar hafi oft tekið ákvörðun um veiði umfram ráðgjöf og svo leggur LÍÚ til að það verði gert einu sinni enn!

LÍÚ segir að við Íslendingar séum í þeirri "slæmu stöðu" að þurfa að byggja þorskstofninn upp hægar en ella. Þetta er nánast ótrúleg staðhæfing. Þjóðin hefur aldrei verið betur í stakk búin til þess að taka á sig efnahagslegt áfall vegna niðurskurðar á þorskveiðum en einmitt nú og það vita útgerðarmenn mætavel.

Það er þreytt og ónýt röksemd að segja að við þurfum að byggja þorskstofninn upp hægar en Hafró leggur til. Þá röksemd er búið að nota aftur og aftur. Það er ekki hægt að nota hana einu sinni enn. Við höfum prófað allt annað en að fara að tillögum Hafró með vondum árangri. Nú er kominn tími til að láta á það reyna hvað gerist ef farið er að tillögum Hafró.

Umræður um þetta mál hafa verið skrýtnar síðustu daga. Nú koma talsmenn sjómanna og segja að ef útgerðarmenn fái bætur fyrir niðurskurð þorskveiðanna eigi sjómenn að fá það líka. Hver hefur talað um að útgerðarmenn fái bætur? Af hverju ættu þeir og sjómenn að fá bætur? Opinberlega hefur ekki annað komið fram, en að ráðherrar hafa talað um að grípa til sértækra aðgerða til þess að styðja við bakið á byggðarlögunum sem slíkum, sem verða fyrir mestum áföllum. Í því felst ekki að greiða eigi útgerðarmönnum bætur.

Ein helzta röksemd útgerðarmanna fyrir réttmæti kvótakerfisins hefur verið sú að þeir taki svo mikla áhættu. Þess vegna hafi kvótaúthlutanir til þeirra verið réttlætanlegar. Morgunblaðið hefur að vísu ítrekað lýst þeirri skoðun að sjómenn taki meiri áhættu. Þeir hætti lífi sínu en útgerðarmenn fjármunum sínum. Þess vegna hefur Morgunblaðið aldrei skilið það geðleysi forystumanna sjómanna að láta hina upphaflegu kvótaúthlutun yfir sig ganga en það er annað mál.

Það er óhugsandi að handhafar kvótans eigi að græða á tá og fingri, þegar vel gengur en fá bætur þegar illa gengur. Þessi röksemdafærsla getur ekki gengið upp. Útgerðarmenn geta ekki haldið henni fram. Og hafi einhverjum stjórnmálamönnum dottið í hug að greiða útgerðarmönnum bætur hljóta þeir hinir sömu að sjá að það eru nákvæmlega engin rök fyrir slíkum aðgerðum. Þess vegna eru þessar umræður um bætur út í hött og getur varla verið að nokkur alvara liggi að baki þeim.

LÍÚ setur fram alls konar kröfur í tillögugerð sinni, kröfur sem jafngilda kröfum um bætur og eru þess vegna fráleitar. Útgerðarmenn krefjast þess að veiðigjaldið verði fellt niður. Þetta er ósvífin krafa. Alþingi hefur samþykkt og sett lög um auðlindagjald. Á grundvelli þeirra laga hefur útgerðin greitt veiðigjald allra síðustu ár. Það gjald er í slíku lágmarki að það er fráleitt að gera kröfu um að það verði fellt niður. Hins vegar er eðlilegt þegar betur árar að það verði hækkað umtalsvert frá því sem nú er.

Útgerðarmenn heimta að hvalveiðar verði stórauknar. Í hvaða veröld lifa þeir, sem setja slíka kröfu fram? Vita þeir ekki að það er ekki einu sinni hægt að selja þá fáu hvali sem voru veiddir á síðasta ári en þar fyrir utan er ljóst að hvalveiðar stórskaða ímynd þjóðarinnar á erlendri grund og gæti verið stutt í að þær hefðu neikvæð áhrif á sölu á íslenzkum fiski.

Útgerðarmenn gera kröfu um að gengi krónunnar verði lækkað og efnahagsstefnunni snúið á hvolf. Og halda því svo fram að þeir séu ekki að fara fram á sértækar aðgerðir fyrir sjávarútveginn!

Kvótakerfið er komið í öngstræti. Fólkið í sjávarþorpunum þolir ekki að einn maður geti selt kvótann í burtu og lagt byggðarlagið í rúst. Þessi afstaða er mjög skýr og hún er í samræmi við heilbrigða skynsemi.

Það sem við blasir nú er að ríkisstjórnin og sjávarútvegsráðherra taki þá skynsamlegu ákvörðun að fylgja ráðgjöf Hafró í fyrsta skipti. Fylgja henni í einu og öllu og láta á það reyna hvað gerist.

En jafnframt er ljóst að ríkisstjórnin og stjórnarflokkarnir verða að hefja endurskoðun kvótakerfisins. Það gengur ekki lengur að leggja byggðir í rúst með því að milljarðar skipti um hendur á milli örfárra einstaklinga en fólkið skilið eftir atvinnulaust og eignalaust.

Það gengur heldur ekki að til verði stétt leiguliða í samræmi við fordæmi frá miðöldum, sem greiða svo hátt verð fyrir leigukvótann að það er ekki nokkur lifandi leið að láta þann rekstur ganga. 

